
			…
nin voces, nin ondas, nin caras.

			XOHANA TORRES

		

	
		
			1

			Se ánima non enche o mercurio enche o depósito

			de sangue novo. O exército reitera

			coa necesidade na escoita. Estaba

			nas normas. Preciso asemade alimentar o fervedoiro onde a silueta era

			alimentada.

			No noso interior percibimos a substancia. Ergue os brazos desde o alto da plataforma

			e chama por min con desaire e coñecemento: —Ea! –berra. Fágolle un aceno e escaravello un pouco

			co pé

			na terra

			antes de botar a andar. Á miña esquerda o silencio da madeira apodrentada, a sensación

			de atadura, o pó

			varrendo a rúa.

		

	
		
			2

			Velaquí a marmelada deitada enriba do banco do parque. Se alguén a deitou

			deseguido saíu fuxindo. Así tan forte a sensación e a materia.

			Unha cámara observa o desenlace nas alturas e a xeito circular. Prosegue coa

			gravación do individuo tras cometer a falta. A sucidade é devorada decontado polas formigas. Non

			foi posíbel evitar a proliferación da especie insecta e infecta. Non

			foi posíbel, neste caso, substituír o parasito.

			Certa alarma

			precede a noite. Lembro que antes

			acontecía sen desexalo

			mais

			anhelándoo

			tanto. Escríboche esta carta desde o soño que me atormenta: regreso unha

			e outra vez á mesma praia; o paxaro aniñando a carón de nós, eu procurando a substancia

			primixenia (humana), o

			furado na area. Quero dicirche que nestas circunstancias estou o suficientemente ben. Envíoche

			asemade unha postal para que a enchas coa visión que máis calma che traia.

			O individuo teima na carreira mentres o dron dispara a lanterna contra del. Axiña

			será só cúmulo de carne morta na rúa. Por todo isto espolaron as árbores.

			É pola nosa

			seguridade.

		

	
		
			3

			Non aló moi lonxe,

			e no interior do acubillo que os edificios ofrecen,

			o nimbo de luz escintilante (cada dúas horas escanea a cidade

			centímetro a centímetro). No fondo da rúa, e en silencio, un cúmulo de carne

			amoreada. Ninguén sabería indicar con certeza se alguén habitou ese corpo nalgún

			intre, se acaso, e, de ser así, incumpriu algunha das normas que para mellor desenvolvemento

			da sociedade, e protección do desamparado, o Estado estabelece.

			Finaliza a rolda e o reflexo da luz esvaece. Todo regresa á súa inactividade. Apenas

			a presenza imperceptíbel dos nanobots penetrando nas estancias, patrullando a urbe, adentrándose

			nos pulmóns

			a través do ar.

			Escasea a marmelada neste

			habitar.

		

	
		
			4

			Creo con firmeza na pucharca que baixo os pés berra.

			Creo na súa

			absoluta existencia (pois

			todo fica

			de toda desorde

			e a desorde da pareidolia non é outra máis que a que escoitamos

			ao pisar sobre dela). Creo na auga que chapica.

			Volvo soñar cunha praia dividida en dúas

			cuxo centro é atravesado por un regato que dunha aldea descende. Evito

			pronunciar o nome por medo ao erro

			mais son consciente que após o acontecido pasei un par de horas sen lavar as mans.

			Creo na fe e na mansedume, no son que tras das paredes metálicas do edificio zoa, no nimbo

			que nos impide ver. Se refacho de vento bate na superficie

			e líquido reacciona segundo o agardado…

			Quen ousa saír da cela despois da bucina? Na escuridade só marmelada é

			para a vixilia (deseguido para o proceder

			do dron). Que mellor xeito de poñerlle fin?

			Pánico aos nanobots.

			Pánico a que saiban que creo que se a auga se move fóra do encadramento

			é porque a pucharca existe. Iso creo.

		

	
		
			5

			Non puideron rematar coas formigas

			nin co noso pensamento. Os

			nanobots non chegan á totalidade do corpo que nos habita, non dan

			descuberto a totalidade da nosa disidencia. Un

			anaco de cristal (do tarro de marmelada)

			fica no chan sen ser detectado polo nimbo-radar de luz.

			Ao lonxe escóitanse a bucinas de alarma. En poucos segundos as rúas

			quedan baleiras

			e en silencio; deste xeito

			nos domearon.

			O día recala na pel de goma ante o somnambulismo da incerteza

			e a orde (primeiro pousar o queixo no molde facial

			e despois ollar fixamente o punto vermello).

			(deseguido saír coa fronte recta. Toda interacción está

			prohibida. Todo xiro de cabeza, delimitado. Toda profanación

			ao reduto da linguaxe é

			herética)

			O poder

			exércese.

		

	
		
			6

			Unha constante no transcorrer. Deste xeito evitamos pensar no autómata. As pernas

			móvense contra a miña vontade e non me opoño. Quizais tampouco é vontade propia

			opoñerse ao xiro e ao camiñar.

			Prenden a luz do día á hora sinalada. Desde ese intre saímos fóra segundo o acordado. A vía

			sinala o sendeiro.

			Volvo escribirche sabendo que non recibirás esta postal. Se a observas detidamente verás

			mar para un salaio

			mais tamén para a calma. Preferín a soidade ao control do tráfico. Aquí

			deambulo por onde considero, percorro a costa agarimando as herbas coa punta dos dedos, sei

			da fugacidade do tempo.

			Na urbe o punto

			de luz

			bate con intensidade na face. Non

			se pode ollar cara ao ceo.

			Entendo os motivos. Toda forma de vida debe ser protexida. Crer

			nos salvaxes costumes do humano no bosque (ás veces dubido se isto é lembranza ou drama)

			é doenza para o corpo e corrupción para o cerebro. De proseguir así

			a rede social non permitiría a túa presenza.

		

	
		
			7

			Quen olla desde a xanela? A frustración é falsidade mansa

			a pingar paseniño… Este vicio está

			fóra do noso alcance.

			…e nós a falar entre nós

			apenas co aceno

			e evitando as olladas… (así o soño)

			Toda norma garda no desacougo unha fenda pola cal entra a humidade. Se acaso

			algún día abra tanto como para poder fitala de fronte.

			Un a un accedemos á cabina do recoñecemento facial, despois… o traballo. Habitamos a rúa

			só desde a disposición aconsellada. O contrario é o delito, a intervención sobre un corpo

			que non é propio, e é

			de mal gusto ousar.

			Anhelas o pano enriba da cabeza.

			Heiche poñer o pano enriba da cabeza.

			Matarías polo pano enriba da cabeza.

			Durme;

			3,2,1. Agora!

		

	
		
			8

			O medo aterra entre as follas do metal combustíbel

			das árbores. O nimbo de luz

			avanza deixando tras de si un pouso de carne triturada. De súpeto

			xa non se escoitan as alarmas. A calma

			regresa ao interior das vivendas. A

			cidade non é nosa.

			Non é noso o asfalto, o material de construción. Os puntos de luz non

			son nosos. Non posuímos o corpo que nos foi dado. Non

			somos

			soberanos.

			Apágase a luminaria. O cuarto está

			repleto de nanobots.

			No

			interior

			estou repleto

			de nanobots. Sinto o seu zunido

			nos pulmóns. Percibo o laio e a resistencia do sistema biolóxico.

			O exército. É o exército quen protexe os coidados,

			os pormenores, a norma e o bo proceder.

			É polo teu ben, meu ben.

			É polo teu ben.

		

	OEBPS/02_MAQ_INDICE.xhtml

		
			Contenido


			831-Urb


			Créditos


		

	

OEBPS/image/xg00385201_int_831_urb-0005.jpg
SZXERAIS





OEBPS/image/9788411104937_CUBIERTA.jpg
POESIA

Manuel Lopez Rodriguez

331

-urb

SZXERAIS






